
Annotatsiya 
Ushbu maqolada innovatsion yondoshuv asosida umumiy o‘rta ta’lim maktabi o‘quvchilarida texnologik 

kompetensiyalarni shakllantirishning pedagogik shartlari ishlab chiqilgan.Talimda va pedagogik faoliyatida innovatsion 
yondashuv asosida o‘qitish dars samaradorligini oshiradi va kelgusida yetuk mutaxassis bo‘lishiga ko‘maklashadi. 
Maqolada texnologiya fanini o‘qitishda zamonaviy innovatsion dasturdan foydalanib ta’limning tashkil usuli bayon 
etilgan.O‘quvchi muammoli vaziyatlarda yechim topa oladi,o‘quvchini olayotgan bilimlari yuqori saviyada 
bo‘lishigayordam beradi. 

Аннотация 
В статье на основе инновационных подходов к обучению педагогическому мастерству учащихся 

общеобразовательной школы по формированию технологических компетенций повышается эффективность 
проведения уроков, что помогает им стать более профессиональными в будущем. В статье описывается 
способ организации обучения с использованием инновационных программ в обучении технологии. Студент 
способен найти решение проблемной ситуации, что способствует высокому уровню знаний студента. 

Abstract 
The article based on the innovative approaches to teaching pedagogical skills in general secondary school 

student on the formation of technological compitencies, increases the effectiveness of compitencies of the lessons and 
helps them to become more professional in the future. The article describesthe mothod of organizing education using 
innovative programs in the teaching of technology. The student is able to fing a solutionto the problem situation, 
whichhelps the student have a high level of knowledge. 

 
Kalit so‘zlar: Innovatsiya, innovatsion jarayonlar, innovatsion ta’lim, innovatsion texnologiyalar, Texnologiya 

ta’limi, axborot texnologiyalari, kompyuter sovodxonligi, axborot muhiti. 
Ключевые слова: Инновация, инновационные процессы, инновационное обучение, инновационные 

технологии, технологическое образование, информационные технологии, компьютерная грамотность, 
информационная среда. 

Key words: Innovation, innovative processes, innovative education, innovative technologies, technological 
education, information technology, computer literacy, information environment. 
 

KIRISH 
Jamiyatda ta’lim rolining o‘zgarishini ko‘p jihatdan innovatsion jarayonlar belgilab beradi. 

Maktab ta’limini zamonaviy nuqtayi nazardan innovatsion rivojlantirish, yuzaki qaraganda ancha 
oson tuyuladi, ammo bu ancha murakkab ish bo‘lib, bunda “yangi”, “yangilik”, “innovatsiya”, 
“innovatsion jarayonlar”, “innovatsion ta’lim”, “innovatsion texnologiyalar” kabi tushunchalarni 
zamonaviy nuqtayi nazardan puxta o‘zlashtirish va ularga tayanish zarur bo‘ladi [1]. 

Respublikamizda amalga oshirilayotgan chuqur ijtimoiy-iqtisodiy, siyosiy va huquqiy 
islohotlar mamlakat va jamiyat hayotidagi, ta’lim sohasidagi innovatsion yondashuvlar bilan uzviy 
bog‘liq. Innovatsion yondashuvlar bo‘lajak mutaxassislarni innovatsion faoliyatga tayyorlashga 
alohida e’tibor qaratish zarurligini ko‘rsatadi. 

Innovatsion texnologiyalar – bu o‘qituvchi va o‘quvchilarning o‘zaro ta’sirlashishining 
prinsipial jihatdan yangi uslub va metodlari bo‘lib, ular pedagogik faoliyatda samarali natijalarga 
erishishni ta’minlaydi [2-4]. 

Rivojlanish inson faoliyatining ajralmas tarkibiy qismidir. Inson tajriba to‘plagani sari o‘z 
faoliyati uslublari va metodlarini takomillashtiradi, aqliy imkoniyatlarini kengaytiradi hamda doimiy 
ravishda o‘zi ham rivojlanib boradi. Bu insonning har qanday faoliyatiga, jumladan, pedagogik 
faoliyatga ham tegishlidir. Dastlab ilmiy tadqiqot ishimizning mavzusiga doir “ta’lim” va 
“innovatsiya” atamalari mazmuniga e’tibor qaratamiz. 

“O‘zbekiston milliy ensiklopediyasi”da ko‘rsatilishicha, innovatsiya tushunchasi quyidagi 
ma’nolarni anglatadi: “Innovatsiya (inglizcha innovation – kiritilgan yangilik, ixtiro) –1) texnika va 
texnologiya avlodlarini almashtirishni ta’minlash uchun iqtisodiyotga sarflangan mablag‘lar; 2) ilmiy-
texnika yutuqlari va ilg‘or tajribalarga asoslangan texnika, texnologiya, boshqarish va mehnatni 
tashkil etish kabi sohalardagi yangiliklar, shuningdek, ularning turli sohalar va faoliyat doiralarida 
qo‘llanishi” [5-7].  

Har qanday yangilik jamiyatdagi o‘zgarishlar tufayli va ilmiy texnika taraqqiyotining mantiqiy 
davomi sifatida paydo bo‘ladi. Faoliyat sohalarida yangiliklar bo‘lishi muqarrar. Ilmiy texnika 
taraqqiyoti korxona va tashkilotlarning mehnat faoliyatida muhim o‘zgarishlarni taqozo etadi. 

O‘qituvchi innovatsion yondashuv asosida o‘quvchilarni texnologik kompetensiyasini 
shakllantirish uchun, eng avvalo, pedagogik innovatsiyalar to‘g‘risida tushunchaga ega bo‘lishi 
kerak. Pedagogik innovatsion jarayonlar G‘arb davlatlarida o‘tgan asrning 50 yillari oxirlaridan 
boshlab, mustaqil O‘zbekistonda esa, keyingi 10 yillikda olimlar tomonidan maxsus o‘rganila 
boshlangan. So‘nggi yillarda mamlakatimiz olimlari tomonidan innovatsiya, innovatsion tafakkur, 
innovatsion faoliyat, innovatsion bozor, pedagogik innovatsiyalar haqida ilmiy tadqiqotlar olib 
borilmoqda. 

O‘zbekistonda pedagogik innovatsiyaning rivojlanishi keng jamoatchi-pedagoglar harakati 
maktabining tez rivojlanishiga bo‘lgan talab va uni pedagoglarning ta’minlay olmasliklari natijasida 
yuzaga kelgan ziddiyatlar bilan bog‘liq. Endilikda yangiliklarni umumiy qo‘llash doirasi ancha 
kengaydi. Shu sababli yangi bilimlarga bo‘lgan talab, “yangilik”, “innovatsiya”, “innovatsion 
jarayon”, “innovatsion texnologiyalar”, “innovatsion faoliyat” tushunchalari ma’nosini anglashga 
e’tibor kuchaydi. 

Zamonaviy o‘quv darslarida loyihalash faoliyatini joriy etish – innovatsion usulni qo‘llash 
dars samaradorligini oshirishga xizmat qiladi. Innovatsion texnologiyalar pedagogik jarayon hamda 
o‘qituvchi va o‘quvchi faoliyatiga yangilik, o‘zgarishlar kiritish bo‘lib, uni amalga oshirishda, asosan, 
interfaol uslublardan foydalaniladi [8-10]. 

ADABIYOTLAR TAHLILI VA METODLAR 
Tez va shiddat bilan rivojlanayotgan axborot asrida o‘quvchilar bilimli, chuqur mushohada 

va mulohaza asosida qarorlar qabul qilishga qodir, fanning sir-asrorlarini puxta egallagan bo‘lishlari 
shart. Bu esa, o‘z navbatida, mustaqil davlatimiz kelajagi bo‘lmish yoshlarni tarbiyalashda va 
ularning barkamol inson bo‘lib shakllanishida o‘qituvchilar, pedagog olimlar, korxona rahbarlari, 
boshqaruv personallari zimmasiga o‘ta mas’uliyatli vazifalarni yuklaydi. 

So‘nggi yillarda ta’lim tizimidagi innovatsiyalar dolzarb bo‘lib bormoqda. Zero, aynan ta’lim 
inson mavjudligini belgilab beruvchi asosiy sohalardan hisoblanadi. Ta’limning zamonaviy tizimida 
jamiyatning asosiy talablaridan biri har tomonlama rivojlangan, murakkab vaziyatlarda nostandart 
yechimlarni topishga, ijodiy fikrlay oladigan va butun hayoti davomida uzluksiz ta’lim olishga qodir 
shaxsni tarbiyalab voyaga yetkazish, shakllantirishdan iborat. Bu esa innovatsion yondashuv 
asosida o‘quvchilarni texnologik kompetensiyasini shakllantirishni talab qiladi [11]. 

Ma’naviy va moddiy qadriyatlar sohasida jamiyatning ijtimoiy-iqtisodiy yo‘nalishlaridagi tub 
o‘zgarishlar hozirgi ta’lim islohotlari sharoitida o‘quvchilarni hayotga tayyorlash muammosi ularda 
texnologik kompetensiyalarni shakllantirishni sifat jihatdan mutlaqo yangi darajaga ko‘tarishni talab 
etmoqda. 

Zamonaviy maktablardagi texnologik tayyorlash bosqichi o‘quvchilarning ijtimoiy ehtiyoji va 
qiziqishlaridan kelib chiqqan holda shaxsiy intilishlari va qobiliyatlarini uyg‘unlashtirishga qaratilgan. 
U o‘quvchilarning ijtimoiy munosabatlarni bilishiga yo‘naltirilishi kerak [12]. 

O‘quvchilarda texnologik kompetensiyani shakllantirish – o‘quvchilarni texnologik hayot 
tarziga tayyorlashga, umumiy farovonlik yo‘lida aqliy va jismoniy mehnatga, amaliy hamda axloqiy-
psixologik tayyorlikni shakllantirishga yo‘naltirilgan o‘qitish, tarbiyalash va rivojlantirishning yaxlit 
uzluksiz jarayonidir. 

Texnologik kompetensiyani shakllantirishning maqsadi – turli yo‘nalishlarda halol, ijodiy 
mehnatga tayyorlikni shakllantirish, shaxsning salomatligini mustahkamlash, har tomonlama 
rivojlanishiga yordam berishdir. 

Shaxsni politexnik ta’lim vositasida rivojlantirish va o‘qitishni ishlab chiqarish, amaliyot bilan 
bog‘lash muammolarining nazariy asoslari P.R.Atutov, S.N.Skatin va U.Nishonaliyevlar tomonidan 
tadqiq etilgan [13]. 

N.SH.Shodiyev va K.Davlatovlarning izlanishlarida mamlakatimizdagi umumiy o‘rta ta’lim 
maktablari rivojlanishining turli bosqichlarida mehnat ta’limi, ijtimoiy foydali va ishlab chiqarish 
mehnati jarayonida o‘quvchilarni hayotga tayyorlash va tarbiyalash masalasi tahlil etilgan [14]. 

Yetakchi pedagog olimlar Sh.S.Sharipov, N.A.Muslimov va O.A.Qo‘ysinovlarning tadqiqot 
ishlarida o‘quvchilarning umummehnat ko‘nikmalari, konstruktorlik va ijodiy qobiliyatlarini 
shakllantirish, ijodiy faoliyatining asoslari sifatida texnik fikrlashi, bilishga bo‘lgan qiziqishlari va 
texnologik tayyorgarligini rivojantirish muammolari o‘rganilgan [15-17]. 

 
EKSPERIMENTAL NATIJALAR VA ULARNING MUHOKAMASI 

Yuqorida nomlari tilga olingan olimlar izlanishlarining ilmiy-pedagogik tahlilidan ko‘rinadiki, 
so‘nggi yillarda pedagogika fanida maktab o‘quvchilari shaxsini har tomonlama rivojlantirishning 
muhim vositasi sifatida ularda texnologik kompetensiyalarni shakllantirish muammosini o‘rganishga 
e’tibor kuchayib bormoqda. Bunga quyidagi yo‘nalishlarni misol qilib keltirish mumkin: 

–ilmiy-texnika taraqqiyoti sharoitida o‘qitishni ishlab chiqarish mehnati bilan birlashtirish 
asosida maktab o‘quvchisi shaxsini shakllantirishning nazariy asoslarini ishlab chiqish; 

–o‘qitishni ijtimoiy foydali mehnat bilan bog‘lashning yaxlit jarayonida o‘quvchilarning ta’lim, 
mehnat faoliyati, kasb tanlashga ongli munosabatini yanada samarali shakllantirish; 

–o‘qitishning ishlab chiqarish bilan birligi jarayonining asosiy ziddiyatlari va ularni hal etish 
usullarini aniqlash. 

“Texnologiya” fanini innovatsion yondashuv asosida o‘qitishning dolzarbligining ilmiy 
asoslari ta’limni insonparvarlashtirish konsepsiyasini, o‘qitishda mualliflik stili, shaxsga yo‘naltirilgan 
ta’limni joriy etish, ta’limda rasmiyatchilikni bartaraf etish, o‘quvchilarning ijodiy imkoniyatlarini 
rivojlantirish shart-sharoitlarini yaratish, hozirgi zamon jamiyatining ijtimoiy-madaniy ehtiyojlarini 
o‘quvchilarning mustaqil ijodiy faoliyatiga mosligini ta’minlash bilan izohlanadi [18-20].  

Maktab amaliyotida o‘quvchilarning texnologik kompetensiyalarini shakllantirishda qator 
kamchiliklar aniqlandi: pedagogik xodimlarda innovatsion ijtimoiy-iqtisodiy shart-sharoitlarda 
mehnat tarbiyasi va texnologik ta’lim maqsadi haqida zamonaviy tasavvurlar mavjud emas; qishloq 
maktablari o‘quvchilari mehnat tarbiyasi mazmuni bugungi kun talablari asosida ishlab 
chiqilmagan, o‘quvchilarning individual xususiyatlari va qiziqishlari yetarli darajada hisobga 
olinmaydi, mehnat tarbiyasi atrof-muhitning mintaqaviy va milliy o‘ziga xos xususiyatlari hisobga 

olinmagan holda umumiy tarzda tashkil etiladi; maktab o‘quvchilarida texnologik kompetensiyalarni 
shakllantirishni tashkil qilish zamonaviy talablarga mos kelmasligi hollari mavjud; texnologik ta’lim 
va tarbiya moddiy-texnik bazasining yuqori emasligi hamda ushbu kamchiliklarning natijasi o‘laroq 
o‘quvchilarda mehnatga ehtiyojning mavjud emasligi [21]. 

Tajribalardan ayon bo‘ladiki, texnologik kompetensiya alohida ajratilgan kompetensiya 
emas, balki boshqa tayanch kompetensiyalarning elementi hisoblanadi. U ko‘p hollarda 
“Texnologiya” o‘quv fani doirasida shakllantiriladigan kompetensiya sifatida talqin etildi. Texnologik 
kompetensiyani o‘quvchilarning texnologik amallarni izchil bajarish tartibiga, texnologik meyorlarga, 
texnika xavfsizlik qoidalariga va mehnat muhofazasi talablariga roiya etgan holda, aniq 
vaziyatlarda mahsulotni tayyorlash (ishlab chiqish) bo‘yicha bilimlari, ko‘nikmalari, malakalaridan 
samarali foydalanish qobiliyati sifatida ta’riflash mumkin. 

Pedagogik tadqiqotlar shuni ko‘rsatadiki, «kompetensiya» tushunchasining mohiyat ˗ 
mazmuni uning majmuaviy xususiyatida, ya’ni o‘quv faoliyatini amalga oshirish uchun har biri teng 
qiymatli va muhim ahamiyatga ega bo‘lgan bilimlar, ko‘nikmalar, qadriyatlar, yo‘nalishlar va 
munosabatlar integratsiyasida o‘z ifodasini topadi. Tashkiliy-texnologik kompetensiyalar mehnat 
qurollarini tanlash, zarururiy materiallarni izlash, ularni qayta ishlashning texnologik usullarini 
aniqlash, ishlarni rejalashtirish va mehnat jarayonini o‘rganishdagi innovatsion yondashuv bilan 
uzviy bog‘liq. 

“Texnologiya” fanini innovatsion yondashuv asosida o‘qitishning maqsadi o‘quvchilarning 
intellektual, kommunikativ, texnologik va ijodiy qobiilyatlarini, fikrlash usullarini rivojlantirish, sifatiy 
bilimlari, ko‘nikma, malakalari, bir so‘z bilan aytganda, texnologik kompetensiyalarini 
shakllantirishdan iborat. Yuqorida bayon etilgan maqsadlar asosida “Texnologiya” fanini 
innovatsion yondashuv asosida o‘qitishning quyidagi vazifalari belgilandi: o‘quv-tarbiya jarayonini 
maqbullashtirish, o‘qituvchi va o‘quvchining hamkorligi uchun shart-sharoitlar yaratish, 
o‘quvchilarda o‘qishga doimiy ijobiy munosabat shakllantirish, ularni krayetiv faoliyatga jalb etish, 
o‘quv materiallarni va uni uzatish usullarini to‘g‘ri tanlash. “Texnologiya” fanini innovatsion 
yondashuv asosida o‘qitishda rivojlantiruvchi, muammoli o‘qitish, tanqidiy fikrlashni rivojlantirish, 
o‘qitishga differension yondashuv, darsda muvaffaqiyatga erishish uchun sharoit yaratish va 
boshqalar yotadi. Innovatsion yondashuv asosida o‘qitishning asosiy tamoyillari kreativlik 
(ijodkorlikka yo‘nalganlik); tizimdagi bilimlarni o‘zlashtirish, darslarning noan’anaviy shakllari, 
ko‘rgazmalilik metodidan foydalanishdan iborat. 

Texnologiya fanini an’anaviy o‘qitishda asosan o‘quvchilarga bilim berish, ularni mehnat 
faoliyatiga jalb etishga e’tibor qaratilgan, o‘quvchilar nofaol, o‘qituvchi esa faol bo‘lgan bo‘lsa, 
“Texnologiya” fanini o‘qitishda innovatsion metodlarni qo‘llash – bu o‘quvchi bilan muloqot 
qilishning yangi metodlari (STEAM, STEM, uyin texnologiyalari, loyihalash, individual ta’lim), ular 
bilan hamkorlik pozitsiyasi, ularni bugungi zamon muammolariga jalb etishni taqozo etadi. 
Innovatsion metodlar – bu o‘quvchilarga o‘z imkoniyatlarini namoyon etish metodlaridir.  

Umumta’lim maktablarida fanlarni o‘qitish jarayonida fan-texnika taraqqiyoti, injeneriya, 
matematika va kundalik hayot bilan bog‘lab o‘rganishning STEAM (science, technology, 
engineering, art and mathematics) yondashuvi ta’lim-tarbiya jarayonini tashkil etish dolzarb 
masaladir. STEAM zamon talablari asosida xalqaro miqyosida o‘quvchilarga ta’lim-tarbiya berishda 
umumta’lim fanlari bo‘yicha fanlararo bog‘lanish va amaliy yondashuvni kuchaytirishga qaratilgan 
umumiy reja. STEAM o‘ziga tabiiy fanlar, texnologiya, injenerlik, san’at, ijodkorlik, matematika 
fanlarining amaliy jihatlarini umumlashtirib integratsiyalashni nazarda tutadi. STEAM-ta’lim ilmiy 
metodlar, texnik ilovalar, matematik modellashtirish, muhandislik dizaynini birgalikda qo‘llash 
imkonini yaratadi. Bu esa o‘quvchining innovatsion fikrlashini, ularda texnologik 
kompetensiyalarning shakllanishini ta’minlaydi. 

XULOSA 
Texnologiya fanini innovatsion yondashuv asosida o‘qitishning maqsadi o‘quvchilarning 

intellektual, kommunikativ, texnologik va ijodiy qobiliyatlarini, fikrlash usullarini rivojlantirish, sifatiy 
bilimlari, ko‘nikma, malakalari, bir so‘z bilan aytganda texnologik kompetensiyalarini 
shakllantirishdan iborat. Yuqorida bayon etilgan maqsadlar asosida Texnologiya fanini innovatsion 
yondashuv asosida o‘qitishning quyidagi vazifalari belgilandi: o‘quv-tarbiya jarayonini 
maqbullashtirish, o‘qituvchi va o‘quvchining hamkorligi uchun shart-sharoitlar yaratish, 
o‘quvchilarda o‘qishga doimiy ijobiy munosabat shakllantirish, ularni kreativ faoliyatga jalb etish, 
o‘quv materiallarni va uni uzatish usullarini to‘g‘ri tanlash. “Texnologiya” fanini innovatsion 
yondashuv asosida o‘qitishda rivojlantiruvchi, muammoli o‘qitish, tanqidiy fikrlashni rivojlantirish, 
o‘qitishga differension yondashuv, darsda muvaffaqiyatga erishish uchun sharoit yaratish va 
boshqalar yotadi. Innovatsion yondashuv asosida o‘qitishning asosiy tamoyillari kreativlik 
(ijodkorlikka yo‘nalganlik); tizimdagi bilimlarni o‘zlashtirish, darslarning noan’anaviy shakllari, 
ko‘rgazmalilik metodidan foydalanishdan iborat. 

